
卷一百七十六 �

新元史

卷一百七十七 列傳第七十四

 � 卷一百七十八

楊大淵 〈文安〉 劉整〈垓〉 夏貴 呂文煥〈師夔〉 范文虎 管如德 王積翁〈都中〉

朱煥〈霽〉 陳奕〈巖〉 蒲壽庚 馬成龍 周全

楊大淵

楊大淵，成州天水人。與史大全、弟大楫皆仕宋。大淵總兵閬州。憲宗伐宋，圍閬州大

獲城，遣宋降臣王仲入招大淵，大淵殺之。帝怒，督諸軍力攻，大淵懼，遂以城降。帝

欲誅之，汪田哥諫，獲免，命招降蓬、廣安諸州。進攻釣魚山，擢大楫爲管軍總管。從

諸王攻禮義城。憲宗九年，拜大淵侍郎、都行省，悉以閫外之任委之。

世祖中統元年，詔諭大淵曰：「尚厲忠貞之節，共成康乂之功。」大淵既拜命，即遣兵

進攻禮義城，掠其饋運，獲總管黃文才、路鈐、高坦之以歸。二年秋，與宋將鮮恭戰，

獲其統制白繼源。行省以大淵功言於朝，詔給虎符一、金符五、銀符五十七，令論功行

賞，以名聞。三年春，世祖命大淵出開、達與宋兵戰于平田，復戰于巴渠，擒其知軍範

燮、統制魏興等。

先是，大淵建言，謂取江南必先取蜀，取蜀必先據夔州，乃遣其侄文安攻宋巴渠。至萬

安寨，守將盧埴降。復使文安相夔、達要衝，城蟠龍山。山四面岩阻，可以進攻退守，

城未畢，宋夔州路提刑鄭子發曰：「蟠龍，夔之咽喉，此必爭之地也。」遂翻衆來攻。

大淵聞有宋兵，即遣侄安撫使文仲赴授。宋兵宵遁，追敗之。秋七月，詔以金符十、銀

符十九賜其麾下將士，別給海青符二，俾事亟則馳奏。又賞合州之賜白金五十兩。

冬，大淵入覲，拜東川都元帥，與征南都元帥欽察同署事。大淵還，復城虎嘯山以逼宋

大良城，不逾時而就。四年，宋賈似道遣楊琳賚空名告身及蠟書、金幣，誘大淵南歸。

文安擒之以聞，詔誅琳。五月，世祖以大淵及張大悅復神山功，賜蒙古、漢軍鈔百錠。

至元元年，大淵進花羅、紅邊絹各百五十段。詔曰：「所貢幣帛，已見忠勤，卿守邊陲，

宜加優恤。今後以此自給，俟有詔乃進。」冬十月，大淵諜知宋總統祁昌由間道運糧入

得漢城，乃率軍掩襲擒昌等於椒坪，俘獲輜重以數千計。明日，宋都統張思廣引兵來援，

復大破之，擒其將盛總管。二年，大淵以疾卒。八年，追封閬中郡公，諡肅翼。

子文粲，襲閬、蓬、廣安、順慶、夔府路等都元帥。兄子文安。

文安

文安，字泰叔。父大全仕宋，守敘州。大兵入蜀，大全戰沒。宋贈眉州防禦使，諡湣忠，

官其長子文仲。文安方二歲，母劉氏鞠之，依督父大淵于閬州。大淵降，授文仲安撫使。

中統元年，擢文安監軍，攻禮義城，奪其糧船，繞出通川，獲宋將黃文才、高坦之。二

年，復出通川，與宋將鮮恭大戰，擒統制白繼源。三年，出開、達，擒知軍範燮、統制

魏興等，授文安開、達、忠、萬、梁山等處招討使。遂築蟠龍城，以據夔、達要路。宋

兵來爭，文安擊敗之。四年，佩銀符，擢千戶，監軍如故。進築虎嘯城。至元元年，宋

都統張喜引兵攻蟠龍，敗之。喜潛師宵遁，出得漢城，文安又追擊敗之。復築方鬥城，

爲蟠龍聲援，令裨將高先守之。宋兵攻潼川，行省命文安赴援，敗宋師于射洪之納填。

宋都統冖昌以重兵運糧餉得漢，大淵命文安邀之，昌立柵椒原以守，連戰三日，獲昌，

俘守將向良家屬，充招良，良以城降。

二年，改授金符，仍前職，還攻宋開、達等州，擒其統制經和剛。八月，宋兵由開州運

糧，文安率奇兵邀擊之，獲總管方富等。行省上其功，擢夔東路征行元帥，命以前後所

俘入見。賜黃金、鞍馬有差。還，攻宋金州斷虎隘，殺其將梁富，擒路鈐、趙貴等。

三年春，率千戶李吉等略開州，與宋將硬弓張大戰，獲統制陳德等。冬，總帥汪惟王遣

裨將李木波等由間道襲開州，文安遣千戶王福引兵助之。福先登，宋將龐彥海投崖死，

擒副將劉安仁，留兵戍其地。宋諸路兵來援，圍城三匝，又築壘於城外，文安密遣人入

城，諭以堅守。四年春，文安率兵斷宋人糧道，飛矢中文安面，拔矢力戰，大破之，殺

其將張德等。已而文安以創甚，回蟠龍，宋兵遂陷開州。

五年，文仲卒，詔文安就佩金虎符，充閬州夔東路安撫使、軍民元帥，仍相副都元帥府

事。閬州戶口凋耗，文安教以耕桑，鰥寡不能自存，願相配偶者，並爲一戶充役，民始

復業。七年，從嚴忠范攻重慶，大戰于龍坎，敗宋兵，攻鏵鐵寨，擒其將袁宜、何世賢

等。捷聞，詔賜白金、寶鈔、幣帛有差。冬，文粲入見，帝諭之曰：「汝兄弟宣力邊陲，

朕所知也。」進文安階明威將軍。

八年秋，文安會東川統軍匣刺攻達州，三戰三捷，帝深加獎諭，進昭勇大將軍、東川路

征南把討使，復賜金銀、寶鈔、鞍馬、弓矢，幣帛。

九年秋，築金湯城，積屯田之粟以逼宋龍爪城。知宋兵必至，遣韓福出通川以牽制之，

與宋兵遇於銼耳山，敗之。宋兵輸糧達州，激擊于盧灘峽，擒統制孫聰、張順等。宋兵

復由羅頂山輸糧開、達，文安伏兵截之，打神將吳金等，覆其糧船；秋，宋都統閻國寶、

監軍張應庚，運糧于達州，文安復邀之於瀉油坡，奪其糧。宋開州守將鮮汝忠邀文安歸

路，與戰敗之，獲總轄秦興祖、潭友孫。

十一年秋，與蒙古、漢軍萬戶怯必烈等攻宋夔東，拔高陽、夔、巫等寨，擒守將嚴貴、

竇世忠、趙興，因跨江爲橋，以斷宋兵往來之路。時宋以鮮汝忠、趙章鎮開、達二州，

而汝忠家屬，尚留開州。文安曰：「達未易攻，若先拔開州，俘其家屬，以招汝忠，則

達不煩兵而下矣。」乃遣蔡邦光率千戶呼延順等攻開州，盛兵駐蟠龍，以爲聲援。

十二年正月，諸軍夜銜枚，薄開州城下，遣死士先登，軒關以入。及城中人知，則我軍

己立旗幟於城上；守將韓明父子猶率所部巷戰，力屈就擒。文安遷汝忠家屬于蟠龍，遣

部將王師能往達州，招之曰：「降則家屬得全，不降則闔城塗炭。汝宜早爲計。」汝忠

遂降。趙章子桂楫，守師姑城，招之亦降。獨龍爪城守將謝益不降，攻之，擒統制王慶，

益棄城走。於是由山等處八城，皆望風歸附，凱還。獻捷京師，加文安驃騎衛上將軍，

兼宣撫使，賜鈔一千錠，文粲加鎮國上將軍。

文安尋遣其兄子應之，往招都勝、茂竹、廣福三城。蒲濟川降。進攻梁山，守將袁世安

皆降之。秋七月，兵至樂勝城，宋將隋方備禦，圍城四十日，竟不降。文安乃移兵攻萬

X-GORB Books | zh.wikisource.org | CC BY-SA 4.0 3 / 15



新元史/卷177

州之牛頭城，遷其民進圍萬州，守將上官夔固守，文安解圍去。冬，進攻白帝城，以師

老乃還。

十三年，進金吾衛上將軍，賜五帶一。夏，朝廷遣安西王相李德輝經畫東川課程，袁世

安遣使約降。文安以自德輝，德輝大喜，即遣文安招之，世安遂納款。秋七月，進軍攻

萬州，遣經歷徐政諭守將上官夔降，夔不從，逾月攻拔外城。宋將張起岩來救，遣鎮撫

彭福壽迎擊，敗之，萬州奪氣。文安復傳王令旨諭夔降，終不屈。文安遣勇士梯城入，

夔巷戰而死。萬州既定，遣使招鐵檠、三寶兩城守將楊宜、黎拱辰降，分兵略施州，擒

統制薛忠，會大雪，遣蔡邦光夜攻之，遂拔施州。

十四年夏，進兵攻咸淳府，守將鎮撫使馬堃，文安鄉里也，諭之降，不從。冬十一月，

堃力屈就擒。十五年，進兵攻紹慶府，破之，獲其守將鮮龍。東川已定，獨夔帥張起岩

嬰城固守，文安遣元帥王師能招之，起岩亦以城降。夏入覲，文安以所得城邑繪圖獻之。

帝勞之曰：「汝功城略地之功，何若是多也！」擢四川南道宣慰使，解白貂裘賜之。

十七年，遣裨將王介諭降散毛諸洞蠻，以散毛酋入覲，因奏曰：「元帥蔡邦光，昔征散

毛洞戰歿，可念也。」帝曰：「散毛既降而殺之何以懷遠！」乃擢邦光子爲管軍總管，

佩虎符，賜散毛酋金銀符各一，遙授文安參知政事，行四川南道宣慰使。十九年春，入

觀，擢龍虎衛上將軍、中書左丞，行江西省事。二十年，改授荊南道宣慰使，卒。

子良之，襲佩虎符、昭勇大將軍、管軍萬戶，曆湖南宣慰副使、岳州路總管。卒。

劉整

劉整，字武仲，先世京兆樊川人，徙鄧州穰縣。整沈毅有智謀，善騎射。金亂，入宋，

隸制置使趙方麾下。方臨卒，謂其子葵曰：「整才氣，汝輩不能用，宜殺之，勿留爲異

日患。」葵不聽，整從孟珙攻金信陽州，爲前鋒，夜率壯士十二人渡塹塹城，襲擒金將，

還報。珙大驚，以爲唐李存孝率十八騎拔洛陽，今整取信陽所將更少，乃書其旗曰賽存

孝。累遷潼川十五軍州安撫使，知瀘州軍州事。

整以北人，捍西邊有功，江南諸將皆出其下，呂文德忌之，所畫策輒擯沮，有功輒掩而

不白，知俞興與整有隙，使制置四川以圖整。興以軍事召整，不行，誣構之。整遣使訴

于臨安，不得上達。及向士壁、曹世雄見殺，整益危不自保，乃謀款附。

中統二年夏，整籍十五軍州、戶三十萬來降。世祖授整夔府行省，兼安撫使，賜金虎符，

仍賜金、銀符，以給其將校有功者。愈興攻瀘州，整出珍寶分士卒，激使戰，敗之。復

遣使以宋所賜金字牙符及佩印入獻，請益屯兵、厚儲積爲圖宋計。

三年，入朝，授地中書省于成都、潼川兩路，賜銀萬兩，分給軍士，仍兼都元帥。同列

嫉整功，謀陷之，整懼，請分帥潼川。七年，改潼川路都元帥。四年五月，宋安撫高建、

溫和進逼成都，整授之。宋兵聞賽存孝至，遁去。攻潼川，又與整遇于錦江，敗走。至

元三年六月，遷昭武大將軍、南京路宣撫使。

四年十一月，入朝，建言：「宋主暗臣悖，立國一隅，今天啓混一之機。臣願效犬馬勞，

先攻襄陽，撤其捍蔽。」廷議沮之。整又曰：「自古帝王，非四海一家，不爲正統。聖

朝有天下十七八，何置一隅不問，而自棄正統邪！」世祖曰：「朕意決矣。」五年七月，

遷鎮國上將軍、都元帥。九月，偕都元帥阿朮督諸軍，圍襄陽，城鹿門堡及白河口，爲

攻取計，率兵五萬，鈔略沿江諸郡。六年六月，擒都統唐永堅。七年三月，築實心台于

漢水中流，上置弩炮，下爲石囤五，以扼敵船。且與阿朮計曰：「我精兵突騎所當者破，

惟水戰不如宋耳。奪彼所長，造戰艦習水軍，則事濟矣。」乘驛以聞，報可。既還，造

船五十艘，日練水軍，雖雨不能出，亦畫地爲船習之，得戰士七萬。八月，復築長轉以

遏外援。

八年五月，宋將范文虎遣都統張順、張貴駕輪船饋襄陽衣甲，邀擊，斬順，獨貴得入城。

九月，遷河南省參知政事。九年三月，加諸翼漢軍都元帥。襄陽帥呂文煥登城，整躍馬

前曰：「君昧於天命，害及生靈，豈仁者之事！又齷齪不能戰，取羞於勇者，請與君決

勝負。」文煥不答，伏弩中整臂。三月，破樊城外郭，斬首二千級，擒裨將十六人。諜

知文煥將遣張貴出城來援，乃分部戰艦，縛草如牛，傍漢水兩岸遍置之，衆莫測所用。

九月，貴果夜出，乘輪船順流下走，軍士覘知之，兩岸爇草牛如晝，整與阿朮麾戰艦轉

戰五十里，擒貴于櫃門關，餘衆盡殺之。

十一月，詔統水軍四萬戶。宋荊湖制置李廷芝以金印牙符，授整漢軍都元帥、盧龍軍節

度，使封燕郡王，爲書，使永寧僧持送，期以間整。永寧令得之，驛聞於朝，敕張易、

姚樞雜問，適整至自軍中，言宋怒臣畫策攻襄陽，故設此以殺臣，臣實不知。詔令整復

書謂：「整受命以來，惟知督厲戎兵，舉垂亡孤城。宋若果以生靈爲念，當重遣信使，

請命朝廷，顧爲此小數，何益於事！」

時圍襄陽已五年，整計襄、樊唇齒，宜先攻樊城。樊城人樹柵於城外，斬木列置江中，

貫以鐵索。整言于丞相伯顔，令善泅者斷木沈索，督戰艦趨城下，以回回炮擊之，焚其

柵。十年五月，樊城破，遣唐永堅入襄陽，諭呂文煥，乃以城降。上功，賜整田宅、金

幣、良馬。

整入朝奏曰：「襄陽下，則臨安搖動矣。若將所練水軍，乘勝長驅長江必非宋所有。」

遂改行淮西樞密院事，屯正陽。十一年，遷驃騎衛上將軍、行中書左丞，宋夏貴悉水軍

來攻，破之于大夫洲。十二年正月，詔整將所部出淮南，整銳欲渡江，行省止之，不果

行。丞相伯顔入鄂，捷至，整失聲曰：「首帥止我，使我成功後人，善作者不必善成，

果然！」是夕，憤惋而卒，年六十三。贈龍虎衛上將軍、中書右丞，諡武敏。

四子：垣，嘗從父戰敗昝萬壽於通泉；埏，管軍萬戶；均，榷茶提舉；垓，最知名。垓，

字仲寬。中統三年，移新附民匠于成都，以垓領頭其衆。時垓年十三歲。至元三年，從

整入朝，授管軍萬戶，佩金虎符。四年，城眉、簡二州。從圍嘉定，攻破五獲石城，白

馬，資江等城寨。六年，從敗宋師于龍填。九年，入直東宮宿衛。十年，從轉樊城。四

月，禦史言垓與阿里海涯子忽失海牙素不知兵，帝命以萬戶還成都。十一年六月，敗宋

師於嘉定城外，收撫嘉定等路，拓地一千五百餘里，以降將及蠻酋入覲，進拜都元帥。

宋亡，蜀地未盡平，樞密院奏瀘州整舊治，請使垓以都元帥領之。十四年，克瀘州之珍

珠堡，降其守將。十六年，入朝，拜同知四川北道宣慰司事。二十年，移四川南道。二

十一年，邱德、祖迷等謀作亂，垓擒斬之。

二十三年，入朝，詔問宋降將，垓即奏：「先臣在襄陽，以呂文煥來歸，今爲右丞；在

滬州，以管如德來歸，今爲左丞。臣在西川，以昝萬壽來歸，今亦爲右丞。」帝即擢垓

左丞，爲參知政事吐魯華所格而止。垓又奏：「江南平，臣不敢自言先臣功，惟上念之。

」帝曰：「朕未嘗忘爾父也。」授垓鎮國上將軍、陝西四川等處行省參知政事。旋改四

川等處行省僉事，又改行尚書省事。二十九年，拜輔國上將軍、四川行省參知政事。未

幾，謝病歸。

大德八年，起爲奉國上將軍、四川行省參知政事、八番順元等處宣慰使都元帥，佩金虎

符。蠻酋南列等納款，賜弓矢、衣甲。至大三年，移鎮廣東，奏言：「軍士不習水土，

宜移中原，屯戍於內地。」從之。皇慶二年卒年六十四。垓廉於財，卒之日，僅存中統

鈔四百貫云。

夏貴

夏貴，字用和，安豐人。生有異稟，暮夜能見射箭落處，人稱爲夏夜眼。少年以罪刺雙

旗面上，又稱夏旗兒。以勇敢，見知于呂文德。從趙範入洛陽，擢爲裨將。蒙古兵轉安

豐，貴援之，築寨于瓦步，遍樹五色旗，間道率所部趨安豐。敵撤圍城兵，攻瓦步寨，

竟得空城。比還安豐，則貴已登陴，遂解圍去。

嘉熙三年，壽春告急，食且盡。貴與文德定計，夜率援兵，直抵城下，棄其所賚米於道。

明日，敵兵見道上棄米，駭曰：「米入城中多矣。」皆有去志。貴又令舟師囊磚石，相

系擲於浮橋上，橋沈，舟師魚貫而上，卒全壽春。

淳祐六年，葵命貴援高郵，貴以兵百人赴之，夜伏敵寨外，以觜笛爲號，仗兵聞笛而起，

入寨中，獲牛馬器械無算。

寶祐五年，賈似道欲城荊山，問形勢於貴。貴曰：「荊山與塗山夾束淮流，如人之喉咽，

一有梗，則安豐、壽春斷，淮西必危。」似道然之，命貴董城工，擢吉州刺史、知懷遠

軍。六年，兼河南招撫使，尋封壽春郡開國伯，食邑七百戶。

開慶元年，命貴至懷遠，措置戰守。貴固守百餘日，會濠州援兵至，圍始解。召詣行在，

賜金帶一、銀五百兩。

景定元年，兀良合台自黃州新生洲濟師北歸，貴進兵濰源，獲戰船三百餘艘。又戰于黃

石港，獲馬三百餘匹。遂復壽昌。軍進至黃州團峰，去白鹿磯二十余里，時氈帳布南北

兩岸，貴以舟師陣白鹿磯浮橋下，登北岸陸戰，奪還所俘老弱三千餘。或譖貴不戰于南

岸，貴貽書賈似道曰：「敵輜重盡在北岸，攻其所必救，以速其走耳。不出三日，江面

可以肅清。」於是夜率諸軍，攻斷浮橋，殺殿卒七百餘人，明日江南無一騎，遂以大捷

聞。論功，除其子松環衛官，賜金帶。尋除貴知淮安州，兼京東招撫使。李璮南侵，貴

敗之，壇僅僅以身免。二年，克復漣水軍及東海軍、海州，賜官會百萬貫、金帶一，又

賜溧陽田三千畝。貴建第溧陽，得金龜，宋理宗書錦龜堂賜之。四年，除四川安撫制置

使，兼知重慶府。是年，偕張玨攻虎嘯山，敗績於鵝湖。

咸淳元年，貴潛師溯資江而上，出劉整不意，斬馘數千人，整敗歸。三年，克復廣安軍，

除甯武軍節度使，加食邑五百戶，實封二百戶。四年，召赴行在，除沿江制置副使，知

黃州。五年，除權荊潮安撫、制置大使，湖廣總領、四川策應大使，知鄂州。六年，乞

回黃州。七年，乞致仕。俱不允。九年，除淮西安撫、制置大使，兼知黃州。十二月，

阿朮攻陽羅堡，貴率兵投之。聞阿朮渡江，大驚，引麾下三百艘遁還。事具《阿朮傳》。

德祐五年。賈似過督師次於蕪湖，貴引兵會之，出一編書示似道早：「宋曆止三百三十

年。」似道俯首而已。二月，似道以精兵七萬人屬步軍指揮使孫虎臣，次池州之丁家洲，

貴以戰艦二千五百亙江中，似道爲殿。貴既失利于鄂，恐似道成功，無鬥志。步軍前鋒

將姜才方接戰，衆歡曰：「步師遁！」。貴不戰而走，以扁舟掠似道船，呼曰：「彼衆

我寡，勢不可支。」似道遽鳴鉦收軍，宋師大潰。似追召貴計事，貴曰：「諸軍膽落，

吾何以戰？」乃奔廬州。阿朮乘勝東下，沿江州軍相繼降。

貴陰縱北人岳全還，致款附意，以書抵伯顔曰：「願勿費兵力攻邊城，行都若下，邊城

焉往！」伯顔遣貴婿胡應雷與貴約。是時宋征貴爲樞密副使入衛，貴不應命。至元十三

年二月，貴舉淮西三府六州三十六縣似降。

貴家僮洪福從貴積勞，爲鎮巢軍統制，貴降，招福不從，使其從子往，福斬之。貴至城

下，好語紹福。請單騎入城，福信之，開門，伏兵起，執福父子，貴蒞殺之，大罵，數

貴不忠而死。

四月，覲世祖於上都，令其孫貽孫權安撫事。貴條上安民十事，賜金織衣、玉帶、靴帽、

鞍馬，授開府儀同三司、參知政事，行中書省事。十五年，擢左丞。十六年十月卒，年

八十三。

子富，宋左領衛大將軍，知昭信軍，先貴卒；松，宋和州觀察使，戰歿，宋贈保康軍節

度便，諡壯肅；柏，嘉議大夫、岳州路總管。

呂文煥

呂文煥，安豐人。兄文德，徵時鬻薪于市，宋淮西帥趙葵見其遺履長尺有咫，異之，招

致麾下，累功授京湖安撫制置使。時劉整獻計，謂宋人所恃惟文德在鄂州，然可以利誘。

乃遺以玉帶，求置榷場於樊城外，文德許之。既而言場貨每爲盜所掠，願築土牆護之。

遂築壘置堡江心，起萬人台，立撒星橋，以遏宋南北之援，時出兵哨掠襄、樊城外。文

德始捂爲整所賣，疽發背死。

文煥仕宋。知襄陽府，兼京西安撫副使。時阿朮攻襄陽，文煥拒守久之。至元六年，命

史天澤督兵圍襄陽，文煥遣使饋以鹽茗。十年正月，阿里海牙等拔樊城，世祖降詔諭文

煥曰：「爾等拒守孤城，於今五年，宜力爾主，固其宜也。然勢究援絕，如數萬生靈何？

若能納款，悉郝勿治，且加遷擢。」既而阿里海牙身至城下，謂曰：「君以孤軍城守者

數年，今飛鳥路絕，主上深嘉汝忠，若降則尊官厚祿可得，必不負汝。」文煥疑未決。

又折箭與之暫，文煥感泣，遂納箢鑰，與其子來降。

四月，從阿里海涯入朝，即爲帝畫攻鄂策，且請身爲前鋒，授昭勇大將軍、侍衛親軍都

指揮使、襄陽大都督。十一年二月，拜參知政事，行省荊湖。命文煥率其麾下，臨城以

善遇降將意，招諭未下州郡。十月，文煥引兵攻破沙洋城，執守將王大用、總管王虎臣

殺之。進逼新城，招都統邊居誼，不從，伏弩中其右臂，馬仆，幾被獲。衆挾以出，文

煥怒，麾兵拔其城，居誼赴火死。由是，江陵諸州皆下。文煥謂權守張晏然等曰：「汝

國所恃者，江淮耳。今大軍飛渡，如履平地，不降何待？」晏然與都統程鵬飛皆以州軍

降。時沿江諸將，多呂氏舊部，爭望風款附。十二年正月，引兵至江州。從弟文福方爲

湖南五鎮撫使，宋主促其將兵入衛，文福至饒州，殺使者，入江州，迎降。宋謝後遣使

諭文煥，請息兵修好，不聽。十月，伯顔分兵東下，以文煥爲鄉導，趨常州。宋遣兵部

侍郎呂師孟來軍中議和。師孟，文德子也，陰請文煥贊成和議，亦不省。十二月，平江

府官屬迎降于常州，文煥先往受其降。

十三年，伯顔兵至臯亭山，宋主奉表稱臣。伯顔遣文煥入臨安，閱視城塹，且齎黃榜安

諭中外軍民，並入慰謝後。文煥因使人上謝表而出。有曰：「茲銜北命來抗南師，視以

犬馬，報以寇仇，非曰子弟攻其父母，不得已也。尚何言哉！」伯顔拘文天祥於軍中，

天祥讓伯顔失信。文煥從旁解喻，天祥並斥其合族爲逆，文煥甚慚。十四年，以文煥爲

中書左丞，仍宣慰江東。

十五年三月，詔文煥遣官招宋生熟券軍堪用者，月紿衣糧，不堪者屯田近地。江東道按

察使阿八赤從文煥求金銀及第宅、奴婢，不與，遂奏文煥私匿兵仗。帝命行台禦史大夫

相威按之，阿八赤坐免官。二十三年，文換以江淮行省右丞請老，許之，仍任其子爲宣

慰使。後卒於家。

子師夔

文德子師夔，宋提舉江州興國軍沿江制置使。陳奕既降，以兵攻蘄州，師夔與知江州錢

真孫遣人如蘄請降。伯顔入江州，師夔設宴庾公樓，選宋宗室二女盛飾以進。伯顔怒曰：

「吾奉天子命，帥師問罪于宋，豈以女色移吾志乎！」斥遣之。都元帥宋都礙攻撫州，

命師夔以金符遣守將密佑誘之降，佑不受，死之。師夔與謝枋得友善，至是以兵徇江西，

下安仁，時枋得守信州，攻之，枋得走建陽，師夔鏤榜捕之，執其妻子下于獄。及宋主

晌在廣州，師夔復與阿里海牙、塔出等率兵逾梅嶺，襲攻之，遂以參知政事留鎮廣州。

瑞州張公明訴師夔謀不軌，塔出恐師夔驚疑，乃斬公明而後聞，詔弗問。

十五年，宋制置使張鎮孫起兵復廣州，師夔執之，及其妻子械送京師，鎮孫自經死。十

七年，以廣州民不聊生，召師夔赴闕詰責之，廷辯無證驗，仍還任。二十二年六月，乞

假省母江州。未幾卒。

范文虎

范文虎，呂文德婿也，佚其籍貫。宋咸淳中，遷殿前副指揮使。阿朮攻襄、樊，宋以文

虎統禁軍來援，遂蓄異志。軍中爲樂，日與妓妾擊鞠宴飲，不進攻。比戰，又爲不力，

兵屢敗，所喪舟械甚多。及襄、樊陷，給事中陳宜中請誅文虎，賈似道庇之，止降一官，

仍知安慶府。

至元十二年正月，伯顔分兵至江州，文虎遣入以酒饌迎犒，且請伯顔速來。伯顔使阿朮

以舟師先至安慶，文虎以城降。伯顔承制遙授兩浙大都皙，命招諭壽州諸鎮。復同失里

伯、史樞率襄陽熟券軍降安豐、壽州、五河等處軍民，與呂文煥、陳奕攻下沿江州郡。

宋謝後詔諭文虎三人使通和議，文虎等不報，乃籍三人家，妻弩多遇害。十月，命董文

炳將左軍由江入海，以文虎爲鄉導。取道趨澉浦、華亭。

十三年正月，伯顔分兵圍安吉，文虎致書知州趙良淳誘之降，良淳斬其使而自經。及兵

逼臨安，宋駙馬都尉楊鎮奉益、廣二王渡江，如婺州，文虎率勁兵五千追之不及，執鎮

而還。伯顔以臨安爲兩浙大都督府，命文虎同忙古歹入治事。宋宗室趙孟頫謀起兵越州，

事泄，被執至臨安。文虎斬之。七月，與呂師夔並參知政事。

十五年二月，與夏貴、陳岩並進中書左丞。詔諭行省東南島嶼，諸番國有慕義者，可因

番舶布德意，使其來朝。文虎遣周福等偕日本僧齎詔往諭諸國，降海賊賀文達，以所得

銀三千兩獻之。帝即以銀賜文虎，並賜金紋綾及西錦衣諸物。文虎薦可爲守令者三十人，

帝曰：「今後所薦，朕自裁擇。」皆不聽。

十七年五月，召入朝，命招集避罪附宋蒙古、回鶻等軍，並將兵十萬，同右丞相阿剌罕

征日本。十八年正月，文虎再赴闕，請給馬二千及回鶻匠人。帝曰：「戰船安用此？」

亦不與。八月，軍至平壺島，遇颶風壞舟，文虎被溺，漂流一晝夜，幸附敗板得生，遂

擇堅艦乘之。棄士卒于五龍山下，盡爲日本所殲，逃歸者僅三人。初議班師，張禧曰：

「士卒溺死者過半，其脫死者皆壯士也，曷若乘其無回顧心，因糧於敵，以圖進取。」

文虎不從，曰：「還朝問罪，我自當之。」及歸，文虎奏：遇風壞舟，將士沈溺。世祖

不之罪也。

二十四年，諸王乃顔反，帝親征，命文虎將衛軍五百鎮平灤爲策應。文虎言：「豪、懿、

東京諸地，人心未安，宜立行省撫治之。」詔立遼陽行省。

二十六年，漳州賊陳機察等降，行省請斬之，文虎曰：「罪固當斬，然殺降何以示信宜

並遺闕關。」行省從其言。蓋其意獨加厚於降人雲。尋卒。

管如德

管如德，黃州黃陂人。父景模，爲宋安撫使，守蘄州。伯顔兵至，景模舉衆降，授淮西

宜撫使，以老不任事。時如德爲江州都統制，遣書招之，亦以城降。先是，如德嘗被俘，

思其父，與同輩七人間道南馳，爲邏者所獲，械送郡。如德伺邏者怠，即破械走達父所，

景模喜曰：「真吾子也！」至是入見，世祖笑曰：「是能孝于父者。」一日，授以強弓

二，如德以左手兼握，右手悉引滿之。帝曰：「得無傷汝臂乎，後毋復然。」嘗從獵，

過大溝，馬不能越，如德即解衣浮渡，帝壯之，由是稱爲拔都。帝問：「朕何以得天下，

宋何以亡？」對曰：「陛下以福德勝。襄樊，宋咽喉也咽喉破塞，不亡何待！」帝曰：

「善。」授湖北招討使，總管本部軍馬。

阿朮以如德爲前鋒，攻揚州，招降鎮江、紹興諸郡。初，世祖以寶刀賜如德，及與宋戰，

刀刃盡缺。宋平。入覲，如德以刀上曰：「陛下向所賜刀，曆斫宋軍，刃缺如是。」帝

嘉其誠樸，遷浙西宣慰使。入奏事，帝問曰：「江南之民得無有貳志乎？」對曰：「往

旱澇相仍，民不聊生或萌他念。今屢年豐稔，民沐聖恩多矣，安敢貳。」帝悅，授福建

宣慰使。

二十一年，拜泉州行省參知政事。累遷江西左丞。初，廣東賊鍾明亮率衆二萬來降，宣

慰使月的迷失請以明亮爲循州知州，帝不允。明亮復叛，命如德統四省兵討之，諸將欲

直搗其巢，如德曰：「今田野之民，疲於轉輸，介胄之士，病於暴露，重困斯民，而自

爲功，吾不爲也。」遣使諭以禍福，明亮復詣贛州降。詔縛至大都，如德留之不遣。明

亮再反，朝廷責以玩寇，如德惶懼，卒於軍。贈平昌郡公，諡武襄。

王積翁

王積翁，字良臣，福建福寧人。以叔父參知政事伯大蔭補承務郎，調監察岩州都酒務，

累辟浙西安撫司，幹辦公事。奉朝命，讞六縣獄。夜至余杭，閱囚一百七十，當坐者僅

數人，餘皆釋之。平反他縣疑獄，亦多所全活。差知富陽縣，治辯爲諸縣最。秩滿，除

兩浙轉運司，主管文字。奏請寬版曹催科之限，東南各路便之。六遷至知徽州，兼都督

兵馬府參議官，加兵部侍郎。德祐初，除天下兵馬都元帥益王府司馬，辭不就。改知南

劍州，兼福建招捕使，進兵部尚書。是時。宋使積翁備禦上三州，以黃恮爲招捕副使，

兼知漳州，備禦下三州。大兵破邵武，積翁棄南劍州，走福安，密書納款。及大兵至，

迎降；以積翁知建寧府。

至元十四年，大軍引還，留潛說友爲福州宣慰使，積翁爲宣慰副使，淮兵戍福州者以李

雄統之。未幾，雄殺說友，以應張世傑，積翁治紿雄誅之。擢宣撫使、福州路總管，兼

府尹、提刑按察使。淮兵又謀殺積翁，事覺，皆爲積翁所殺。已而劉深奏積翁嘗通書於

世傑，積翁上言：「若不暫從，恐爲生靈害。」帝原其罪不問。十五年，入覲。帝使中

書左丞張文謙詢以日本事，積翁畫招徠之策，甚稱帝意，授刑部尚書、福建道宣慰使，

佩金虎符。入辭，賜宴便殿，使中書左丞呂文煥爲積翁起舞。

十六年，復入覲，遷兵部尚書。十九年，拜江西行省參知政事，丞相安童留不遣。積翁

建議開新河以通漕運，從之。使阿八赤等董其役，新河水淺，侯潮爲出入，船多損壞，

民苦之。既而忙古歹言海運之船悉至，役始罷。

二十一年，積翁久留京師，不見用，自詭能宣諭日本，奏言：「日本難以力服，可以計

取。誠令臣備一介之使，以招徠之，事成，不至勞師傷財，事不成，亦無損于國威。」

帝乃以積翁爲國信使，賜玉環還縧納、瑟瑟、袍、帽、靴、馬鞍各一，又以日本俗尚佛，

命普陀僧如智副之。積翁過溫州，強取縣民任甲船，中途又以事鞭甲。將至對馬島，甲

飲從者酒盡醉，遂殺積翁，掠其資遁去。事聞，詔廩其家，追諡積翁敬湣侯。皇慶初，

贈榮祿大夫、平章政事、上柱國，追封田國公，改諡忠愍。子都中。

史臣曰：「孔子有言：行已有恥，使于四方，不辱君命。益其事有相爲表里者。王積翁

諓諓小人，冒利亡恥，世祖用之，負乘致寇，卒殞其軀。就使積翁不死，亦必啓釁納侮，

辱命而返。世祖以范文虎爲將，王積翁爲使，其不得志於日本，不亦宜乎！

子都中

都中，字元俞。生三歲，以恩授從仕郎、南劍路順昌尹。七歲，從其母葉氏詣闕下，世

祖閔之，給驛券南還。賜平江田八畝千宅一區。未幾，特授都中平江路總管府治中。都

中年甫十七，僚吏易視之。既遇事，剖析動中肯綮，始不敢欺。

秩滿，除浙東追宣慰副使。金華有殺人者，吏受賕，以爲病死。都中命屬吏覆按，得其

情，獄具，置受賕吏於法。遷荊湖北道宣慰副使。武宗詔更鈔法，行銅錢。以都中有幹

略，除江淮泉貨監。幾天下爲監者六，惟江淮所鑄獨精。

改郴州路總管，民俗喜爭鬥，都中爲立學校，制籩豆簠簋，使其民識禮樂，延宿儒教之，

俗爲一變。茶陵州富民譚甲死，妻誣贅婿匿其財，獄數年不決。宣撫移其獄，諉之都中，

按問得實，州長吏以下計髒至十一萬五千餘緡，民以爲神明。

遷饒州路總管。年饑，米價翔踴，都中以官倉米定價爲三等，言於行省，請糶以下等饒

州價，民乃得食，未報。又於下等價減十之二，使民就糴。行省怒其專擅，都中曰：「

饒去杭幾二千里，比議定往還。非半月不可。人七日不食則死，安能忍死以待乎！」行

省聞之乃罷。歲貢金，而金戶貧富不同，都中考得其實，更定之。包銀之法，戶不過二

兩，而州縣征之加十倍，都中責之，一以詔書從事。以內優去郡，民爲立生祠。服闕。

除兩浙都轉運鹽使，未上，擢海北海南道肅政廉訪使。中書省臣奏國計莫重於鹽莢。又

如前除鹽亭造戶，三年一比附推排，世祖舊制也。任事者恐斂怨，久不舉行。都中曰：

「爲吏皆避嫌怨，何以集事？」遂請於行省，遍曆三十四場，驗其物力高下以損益之。

役既平，而課亦足。公私便之。遷福建閩海道肅政廉訪使，俄遷福建道宣慰使都元帥，

又改浙東道宣慰使都元帥。

天厯初，徙廣東道，三易鎮，皆佩元降金虎符。惠宗時，朝廷以兩淮鹽法久壞。命都中

以行戶部尚書兼兩淮都轉運鹽使。尋拜河南行省參知政事，中道疾作南歸。詔即其家拜

江南行省參知政事。至正元年，卒。贈昭文館大學士，諡清獻。

朱煥

朱煥，泰安新泰人。宋淮安州安撫使。與李庭芝共守揚州，庭芝走泰州，煥以場州城降。

授淮東大都督。累遷福建道宣慰使，卒。

子霽，字景周。初襲父官爲准東大都督。後改都督府爲總管府，以霽爲揚州路總管，兼

府尹，佩金虎符。治尚簡靜，民安之。或告嘉定富民王甲謀爲不軌，行省議調兵捕之。

霽曰：「此奸人，利王氏財耳。從其言，民將重足而立。」命縣令察其虛實，遂正誣者

罪。大軍征爪哇，省檄揚州轉餉十萬石，霽日：「郡人朱清、張瑄歲漕海運米。請使清

等輸之，充常賦之數。」行省韙之。

二十三年，改吉州路總管。郡有稼軒書院，爲宋名臣辛棄疾故第，國初。戍兵奪而居之。

霽歸其地，列于學宮。後以病歸。二十五年，起爲平江路總管。元貞三年，遷台州路，

又轉信州路、衢州路，階嘉議大夫。延祐三年，遷征州路。七年，卒。

信州歲貢金幣，皆爲吏胥所蝕，霽親爲監視，其弊始除。徽州歲貢紙數百萬，皆斌於民，

一郡受其擾累。霽按戶籍，請賦田多者，並除其租，民便之。

子德懋，溧陽州判官；德潤，江淮營田提舉。

陳奕

陳奕，歸德永城人。初諂事賈似道之玉工陳振民爲兄。以求進。自小官躐貴顯，爲沿江

制置使，兼知黃州。程鵬飛既降，以兵攻黃州，奕遣人請降于壽昌軍，且求名爵。伯顔

曰：「汝但率衆來歸，何慮名爵。」許以沿江大都督。奕遂以城降。

其子岩知安東州，奕遣人至漣州，出家書示之，岩亦降。世祖授岩淮東宣撫使。十二年

五月，奕卒。岩乞解官終制，不許。十三年七月，宋姜才帥步騎來攻灣頭堡，岩大破之，

獲米五千余石。加參知政事，行省淮東。二十二年，進征東行省左丞，同征日本。二十

四年五月，江淮平章政事沙不丁議裁南人官吏，帝曰：「除陳岩、呂師夔、范文虎諸人，

餘從卿議。」其見信任如此。

蒲壽庚

蒲壽庚，本西域人，與兄壽峸以互市至泉州。宋咸淳末，禦海寇有功。壽庚授閩廣招撫

使，以全軍來降。宋幼主過泉州，衆欲應之，壽庚閉門不納。及張世傑回軍攻城，宋宗

室在城內者又謀應世傑，壽庚置酒延其人議城守事，酒半，盡殺之。世傑攻城三閱月不

下，遂解去。世祖嘉其功，進昭勇大將軍、兵馬招討使。十四年，拜江西行省參知政事。

子孫並爲顯仕。

馬成龍

馬成龍，成都廣都人，宋濠州團練使。大軍至臨安，宋謝太后詔內外悉罷兵內附，成龍

奉常德府版籍以降。召見，賜金符，授昭勇大將軍、昭軍安撫使。徇湖南、江西、廣東

西諸路，皆下之，遷昭毅大將軍、招討使。尋拜輔國上將軍、海北海南道宣慰使。大軍

征交趾，公私煩費，成龍主饋運，事辦而民不擾，又出新意，造大艦數十，名日海哨馬，

師賴以濟。卒，年六十六。

子興祖，明威將軍、鎮巢萬戶，戰歿；壽祖，臨川縣尹；復祖，襲萬戶。

周全

周全，光州人，宋廣南西路馬步軍副總管。降于伯顔，遙授衡州知州。入覲，賜金符，

遙授泉州知州，兼千戶。從宋都礙平江西。又從大軍攻韶州，殺安撫使熊飛。廣東平，

全功居多。

十四年，從攻靜江，宋將李夢龍迎降。授全管軍總管。十五年，討平贛州崖石山賊寨。

十七年，進廣威將軍、管軍副萬戶，鎮守龍興。二十年，以疾去官。

大德九年，卒。贈懷遠大將軍萬戶，追封汝南郡侯，子祖瑞襲職。

X-GORB Books | zh.wikisource.org | CC BY-SA 4.0 15 / 15


